
SXO‘JALIK YURITUVCHI 

SUBYEKTLARNING KRЕDIT 
VA QARZ MABLAG‘LARIDAN 

FOYDALANISH 
SAMARADORLIGI TAHLILINI 

TAKOMILLASHTIRISH
Mahmudova Go‘zal Samadjon qizi

Toshkent moliya instituti tayanch doktoranti

Annotatsiya: Maqolada xo‘jalik yurituvchi subyektlarning kredit va qarz mablag‘laridan foydalanish samaradorligini 
aniqlash metodi va uning o‘ziga xos jihatlari ochib berilgan. Kredit va qarz mablag‘laridan foydalanish samaradorligini 
aniqlash ikki bosqichda amalga oshirilib, 1-bosqichda xo‘jalik yurituvchi subyektlarning kredit va qarz mablag‘laridan 
foydalanish samaradorligi uning moliyaviy ko‘rsatkichlari orqali aniqlanadi. 2-bosqichda nomoliyaviy ko‘rsatkichlarni 
o‘rganish asosida korxonada kredit va qarz mablag‘laridan foydalanish samaradorligiga baho beriladi.

Kalit so‘zlar: Kredit, qarz, kreditga layoqatlilik, kredit va qarz miqdori, kreditdan foydalanish samaradorligi, moliyaviy 
ko‘rsatkichlar, nomoliyaviy ko‘rsatkichlar, kredit ta’minoti.
Abstract: The article describes the method of determining the effectiveness of the use of credit and loan funds by eco-
nomic entities and its specific aspects. Determining the effectiveness of the use of credit and loan funds is carried out in 
two stages, and in the 1st stage, the effectiveness of the use of credit and loan funds of economic entities is determined 
by its financial indicators. In the 2nd stage, based on the study of non-financial indicators, the effectiveness of the use of 
credit and loan funds in the enterprise is evaluated.

Key words: Credit, credit, creditworthiness, credit and credit amount, efficiency of credit use, financial indicators, non-fi-
nancial indicators, credit provision.
Аннотация: В статье описана методика определения эффективности использования кредитных и заемных средств 
хозяйствующими субъектами и ее особенности. Определение эффективности использования кредитно-заемных 
средств осуществляется в два этапа, причем на 1-м этапе эффективность использования кредитно-заемных 
средств хозяйствующего субъекта определяется по его финансовым показателям. На 2 этапе на основе изучения 
нефинансовых показателей оценивается эффективность использования кредитно-ссудных средств на предпри-
ятии.

Ключевые слова: Кредит, кредит, кредитоспособность, кредит и сумма кредита, эффективность использования 
кредита, финансовые показатели, нефинансовые показатели, кредитование.

K I R I S H
Respublikamiz iqtisodiyotida xo‘jalik yurituvchi subyektlarni ko‘paytirish va yanada rivojlantirish maqsa-

dida kredit munosabatlari bo‘yicha samarali islohotlar amalga oshirilmoqda. Bugungi kunda xo‘jalik yurituvchi 
subyektlar o‘z faoliyatlarini bank kreditlari hisobiga moliyalashtirishlari va undan iqtisodiy samara olish hisobiga 
mulkiy qiymatliklarini yanada oshirishlariga bo‘lgan qiziqishlari tobora ortib bormoqda. Natijada, tijorat banklari 
tomonidan xo‘jalik yurituvchi subyektlarning moliyaviy mablag‘larga bo‘lgan ehtiyojini bank kreditlari hisobiga 
qoplanishi yildan yilga o‘sib bormoqda.

Respublikamizda tijorat banklari tomonidan ajratilgan jami kredit qo‘yilmalari 2022-yilga kelib 2018-yilga 
nisbatan 2 barobarga, shundan yuridik shaxslar uchun ajratilgan kreditlar hajmi esa 1,6 martaga oshganini 
ko‘rishimiz mumkin. 2021-yilga nisbatan olib qaraganimizda esa 2022-yilda jami kredit qo‘yilmalar 22,19 % 
ga, yuridik shaxslar uchun ajratilgan kreditlar hajmi esa 9,6 % ga o‘sganini ko‘rishimiz mumkin. Bu esa, iqti-
sodiyotda tarkibiy o‘zgarishlarni amalga oshirish, ishlab chiqarishni modernizatsiya qilish, texnik va texnologik 
jihatdan yangilash, prinsipial jihatdan yangi mahsulot va texnologiya turlarini o‘zlashtirish, yuqori qo‘shimcha 
qiymatli raqobatdosh mahsulot (ish, xizmat)larni ishlab chiqarish hamda yangi ish o‘rinlarini yaratishda muhim 
manba bo‘lmoqda.

2022–2026-yillarga mo‘ljallangan yangi O‘zbekistonning taraqqiyot strategiyasida “iqtisodiyot tarmoqlarida 
barqaror yuqori o‘sish sur’atlarini ta’minlash” vazifasi yuklatilgan. Xo‘jalik yurituvchi subyektlarning barqaror 
yuqori o‘sish sur’atini ta’minlash moliyaviy resurslarga bo‘lgan ehtiyojni o‘z vaqtida va to‘liq qoplanishiga 
bog‘liqdir. Xo‘jalik yurituvchi subyektlar tomonidan moliyaviy resurslarga bo‘lgan ehtiyoj asosan bank kreditlari 
hisobiga qoplanib kelinmoqda. Bank kreditlari jalb qilishda xo‘jalik yurituvchi subyektlar oldida turgan muhim 
vazifalardan biri kreditdan foydalanish samaradorligini aniqlash hisoblanadi. Xo‘jalik yurituvchi subyekt moli-
yaviy imkoniyatidan yuqori miqdorda kredit jalb qilishi kreditni o‘z vaqtida va to‘liq qaytara olmaslikka hamda 
moliyaviy ahvoli nobarqarorlashishiga olib keladi. Bundan ko‘rinadiki, xo‘jalik yurituvchi subyekt moliyaviy 
imkoniyatidan kelib chiqib kredit jalb qilishidan iqtisodiy samara olish hisobiga moliyaviy barqarorligi yaxshila-
nishiga olib keladi.

A D A B I Y O T L A R  S H A R H I
Xo‘jalik yurituvchi subyektlarning kredit va qarz mablag‘laridan foydalanish samaradorligiga erishish 

uchun, avvalo, kreditga layoqatli bo‘lishi lozim. Korxonalarning kreditga layoqatliligi tahlilining nazariy met-
odologik jihatlari xorijiy va mahalliy olimlar tomonidan keng tatbiq qilingan bo‘lib, quyida ularning ayrimlariga 
to‘xtalib o‘tamiz.

Iqtisodchi olimlar kreditga layoqatlilik tushunchasini turli xil ko‘rinishda talqin qilishgan. Jumladan, V.I.Kole-
snikovaning [1] ta’rifi quyidagicha:

● qarz oluvchi nuqtayi nazaridan – kredit bitimi tuzish qobiliyati, olingan kreditni o‘z vaqtida qaytara olish 
imkoniyati;

● bank tomonidan – beriladigan kredit miqdorini to‘g‘ri aniqlash ko‘rinishida talqin etgan.

Professor O.I. Lavrushin bank nuqtayi nazaridan mijozning kreditga layoqatliligi – bu qarzdorni o‘z qarz 
majburiyatlarini to‘lash uchun to‘liq va o‘z vaqtida(asosiy qarz va foiz) to‘lay olish qobiliyatidir. Qarzdor nuqtayi 
nazaridan qarzdorning kreditga layoqatliligi – bu berilgan kredit summasini o‘z vaqtida va to‘liq qaytara olish 
qobiliyatidir [2] deya ta’kidlaydi.

Iqtisodchi olim M.Q.Pardaev tomonidan “Korxonaning kreditga layoqatliligi deganda - uning kredit olish va 
o‘z vaqtida olingan kreditni to‘liq qaytarish qobiliyati tushuniladi” [5] deb munosabat bildirilgan.

Kreditga layoqatlilik tushunchasiga N.N.Mavlonov “Kreditga layoqatlilik – bu xo‘jalik yurituvchi subyekt-
ning moliyaviy va nomoliyaviy ko‘rsatkichlari asosida uning kelgusidagi imkoniyatlarini prognozlash orqali kredit 
(asosiy qarz va foizi)ni iqtisodiy samara olish hisobiga o‘z vaqtida va to‘liq qaytara olish qobiliyatidir”, [6] deb 
mualliflik ta’rifini shakllantirgan.

Kreditning samaradorligi masalasiga ham xorijlik iqtisodchi olimlar tomonidan ilmiy asosda tadqiq qilingan 
va tegishli ilmiy-nazariy xulosalar shakllantirilgan.

Prof. O.I. Lavrushinning fikriga ko‘ra, kreditning samaradorligini tavsiflovchi ko‘rsatkichlar tizimi mavjud 
bo‘lib, ular orasida muammoli kreditlar va kreditlarning daromadliligini tavsiflovchi ko‘rsatkichlar muhim o‘rin 
egallaydi [3].

S.Vayn o‘z tadqiqotlari natijalariga asoslangan holda kreditlarning samaradorligini ta’minlashda kreditlar 
bo‘yicha tashkil etiladigan zaxiralarning darajasini muhim o‘rin tutishini e’tirof etgan [4].

Yuqoridagi darslik va ilmiy ishlarda kredit va qarz mablag‘laridan foydalanish samaradorligi tahlilida xo‘jalik 
yurituvchi subyektning moliyaviy ko‘rsatkichlari(miqdor ko‘rsatkichlari) asosida kreditni o‘z vaqtida hamda to‘liq 
qaytarishni baholashga to‘xtalib o‘tilgan. Lekin kreditdan foydalanish samaradorligi tushunchasiga banklar 
nuqtayi nazaridan qaralgan va asosiy e’tibor bankning kredit zaxiralariga qaratilgan. Korxona nuqtayi nazaridan 
kredit va qarz mablag‘laridan foydalanish samaradorligini aniqlashda quyidagilarga e’tibor qaratish zarur deb 
hisoblaymiz:

● xo‘jalik yurituvchi subyektning moliyaviy ko‘rsatkichlari asosida kredit miqdorini maksimal hajmini 
aniqlash va undan foydalanish samaradorligini baholash;

● nomoliyaviy ko‘rsatkichlar asosida kreditdan foydalanish samaradorligini tasdiqlash.

T A D Q I Q O T  M E T O D O L O G I YA S I
Tadqiqotimiz xo‘jalik yurituvchi subyektlarda kreditdan foydalanish samaradorligini aniqlash metodikasini 

takomillashtirish maqsadida olib borilgan bo‘lib, aniq vazifalar belgilab olindi. Tadqiqot jarayonida amaliy mate-
riallarni taqqoslash, statistika va jadvallar yordamida tahlil ishlari olib borilgan, undagi natijalar asosida aniq 
xulosa va takliflar bayon qilingan.

Xo‘jalik yurituvchi subyektlar kredit va qarz mablag‘lari jalb qilayotganda nafaqat kredit va foiz summasini 
bank yoki qarz beruvchiga qaytarib to‘lashni, bundan tashqari, shu kredit va qarz yordamida moliyalashtiril-
adigan faoliyati qancha iqtisodiy samaradorlikka erishishini oldindan ko‘ra bilishi lozim. Agar biz bozor iqtisodi-
yoti yuqori rivojlangan mamlakatlarda kreditlash va loyihalarni moliyalashtirish amaliyotiga e’tibor beradigan 
bo‘lsak, bu mamlakatlarda korxonalarga kredit berishdan oldin qo‘yiladigan mablag‘larning samaradorligi 
hisob-kitob qilib chiqiladi. Har bir xo‘jalik yurituvchi subyekt uchun kredit va qarz mablag‘laridan foydalanishda 
uning samaradorligiga alohida e’tibor berish muhimdir, chunki kredit va qarz mablag‘larini jalb qilishning zaruriy 
shartlaridan biri samaradorlik hisoblanadi.

Mamlakatimiz iqtisodchi olimlaridan biri professor Mavlonov N.N tomonidan kredit miqdorini maksimal 
hajmini aniqlash metodikasi ishlab chiqilgan bo‘lib, unga ko‘ra kredit miqdorini maksimal hajmini aniqlash ikki 
bosqichda amalga oshiriladi. 1-bosqich “Kredit hajmini aniqlashning moliyaviy ko‘rsatkichlari” xo‘jalik yurituvchi 
subyektning moliyaviy ko‘rsatkichlari asosida kredit miqdorini maksimal hajmi aniqlanadi. Aniqlangan kredit 
hajmi bilan so‘ralayotgan kredit hajmi muvofiqligi o‘rganib chiqiladi. 2-bosqich “Kredit hajmini tasdiqlashda 
nomoliyaviy ko‘rsatkichlar” aniqlangan kredit hajmi nomoliyaviy ko‘rsatkichlarni o‘rganish asosida tasdiqla-
nadi [7]. Biroq ushbu metodikani kredit majburiyatining faqatgina asosiy qarz miqdoriga yoki foizsiz jalb qilingan 
qarz mablag‘lariga nisbatan qo‘llash mumkin, sababi unda kreditning asosiy qarz miqdoriga qo‘shib qaytari-
ladigan foiz stavkasi inobatga olinmagan. Biz ushbu metodikadan foydalangan holda quyidagi metodikani tav-
siya etmoqchimiz:

Kredit va qarz mablag‘laridan foydalanish samaradorligini aniqlash ikki bosqichda amalga oshirilib, 
1-bosqichda xo‘jalik yurituvchi subyektlarning kredit va qarz mablag‘laridan foydalanish samaradorligi uning 
moliyaviy ko‘rsatkichlari orqali aniqlanadi. Bizning fikrimizcha, kredit va qarz mablag‘laridan foydalanish sama-
radorligi aniqlashdagi birinchi qadam korxona qancha jalb qilingan mablag‘ni iste’mol qila olishini to‘g‘ri baholay 
olishidir. Xo‘jalik yurituvchi subyektlarning moliyaviy imkoniyatlaridan kelib chiqib, kredit miqdorining maksimal 
hajmini aniqlashda moliyaviy ko‘rsatkichlarni o‘rganish muhim ahamiyat kasb etadi. Moliyaviy ko‘rsatkichlar 
orqali xo‘jalik yurituvchi subyektlarning iste’mol qila oladigan kredit hajmini quyidagicha aniqlash mumkin:

KMMH = ((O‘AMMS × SFO‘) + QQ) × (100 – d)%

Bunda, KMMH – kredit miqdorining maksimal hajmi;
O‘AMMS=O‘MM(480-satr)+UMM(490-satr)-UMA(130-satr) – O‘z aylanma mablag‘larining mavjud sum-

masi;
SFO‘ = SF1/SF0 – Sof foydaning o‘zgarishi;
QQ (040 satr) – Qimmatli qog‘ozlar;
d – kreditning foiz stavkasi.
Kredit miqdorining maksimal hajmini aniqlashda o‘z aylanma mablag‘larining mavjud summasi korxo-

naning o‘ziga tegishli tovar-moddiy zaxira, pul mablag‘lari bo‘lib, ishlab chiqarishda qo‘shimcha qiymat yara-
tishini hisobga olib sof foydaning o‘sish darajasiga ko‘paytirildi. Qimmatli qog‘ozlar(QQ) yuqori likvidli mab-
lag‘lar hisob lanib, jalb qilingan kreditni qoplashda manba sifatida foydalanish mumkin. Kreditning foiz stavkasini 
hisobga olgan korxona haqiqatda qancha miqdorda asosiy kredit summasini iste’mol qila olishini hisoblab chi-
qishimiz mumkin bo‘ladi.

1-jadval: “FAZO-LUXE” MCHJni kredit miqdorini maksimal hajmini aniqlash1

№ Ko‘rsatkichlar Aniqlash tartibi Summasi

1. O‘z aylanma mablag‘larining mavjud summasi (O‘AMMS) O‘MM(480-satr)1-sh + UMM(490-
satr)1-sh – UMA(130-satr)1-sh 19 833 173,11

2. Qimmatli qog‘ozlar (QQ) 040 satr1-sh –
3. Sof foydaning o‘zgarishi (SFO‘) SF1 / SF0(270-satr)2-sh 1,27
4. Kreditning foiz stavkasi Kredit shartnomasida keltirilgan 5%1

Kredit miqdorini maksimal hajmi (KMMHAMK): 23 928 723,36

Jadval ma’lumotlaridan ko‘rinib turibdiki, “FAZO-LUXE” MCHJ 2023-yil ma’lumotlari asosida moliyaviy 
ko‘rsatkichlar orqali tahlil qilganimizda kredit miqdorini maksimal hajmi 23 928 723,36 ming so‘mni tashkil 
etmoqda. Keyingi bosqichda mavjud kredit miqdorini nomoliyaviy ko‘rsatkichlar asosida tasdiqlaymiz.

1 “FAZO-LUXE” MCHJ 2023 yil moliyaviy hisobot ma’lumotlari asosida muallif tomonidan tayyorlandi.

2-bosqichda nomoliyaviy ko‘rsatkichlar o‘rganilib, korxonada aniqlangan kreditning maksimal hajmini tas-
diqlash orqali kredit va qarz mablag‘laridan foydalanish samaradorligiga baho beriladi.

2-jadval: Kredit hajmini tasdiqlashda nomoliyaviy ko‘rsatkichlar2

№ Ko‘rsatkichlar Ijobiy O‘rta Salbiy

1 Kredit tarixi Kredit tarixida o‘z vaqtida 
va to‘liq to‘lagan

Muddatidan kechikib, lekin 
to‘liq to‘lagan

O‘z vaqtida va to‘liq to‘lay 
olmagan

2 Biznes obro‘si

Korxonaning soha va 
tarmoqdagi o‘rni yuqori, 
bozordagi obro‘si yuqori, 
brend taniqli

Korxonaning soha va 
tarmoqdagi o‘rni sezilarli 
ahamiyatga ega emas, 
brendi xaridorlarga tanish 
emas.

Korxonaning soha 
va tarmoqdagi o‘rni 
ahamiyatga ega emas, 
bozorda o‘z obro‘siga ega 
emas, brendi mavjud emas.

3 Kredit ta’minotining 
mavjudligi

Kredit ta’minoti sifatida 
qo‘yilgan aktivning yuqori 
likvidliligi

Kredit ta’minoti sifatida 
qo‘yilgan aktivning o‘rta 
likvidliligi

Kredit ta’minoti sifatida 
qo‘yilgan aktivning 
nolikvidliligi

4
Korxona faoliyat 
ko‘rsatayotgan 
sohaning umumiy holati

Sohada barqaror o‘sish 
tendensiyasi mavjud

O‘sish dinamikasi ijobiy, 
ammo tashqi omillarga 
bog‘liq

Soha rivojlanishining 
beqaror dinamikasi 
kuzatilmokda

5
Mahsulot 
raqobatbardoshlik 
darajasi

Tovarlarning xilma-xilligi, 
sifati yuqori, yuqori 
qo‘shimcha qiymat va 
optimal bahoga ega, 
optimal xarajat, sotish 
servisi yaxshi yo‘lga 
qo‘yilgan, talab yuqori

Tovarlarning turi kamligi, 
sifati o‘rtacha, o‘rtacha 
baho, o‘rtacha xarajat, 
sotish servisi yo‘lga 
qo‘yilgan

Tovarlarning turi kamligi, 
sifati past, o‘rtacha baho, 
xarajat yuqori, sotish servisi 
mavjud emas, talab o‘ta 
kam

Nomoliyaviy ko‘rsatkichlar moliyaviy ko‘rsatkichlar orqali aniqlab bo‘lmaydigan, ammo korxona faoliyatini 
baholashda muhim bo‘lgan jihatlarni o‘rganish imkonini beradi.

Kredit miqdorini maksimal hajmini nomoliyaviy ko‘rsatkichlar orqali tasdiqlashda o‘rganish natijasida quyi-
dagi guruhlarga ajratiladi [7]:

1. Ijobiy – moliyaviy ko‘rsatkichlar asosida aniqlangan kredit hajmi 100% tasdiqlanadi;
2. O‘rta – aniqlangan kredit hajmi 50-100% gacha tasdiqlanadi;
3. Salbiy – aniqlangan kredit hajmi 50% gacha tasdiqlanadi.
“FAZO-LUXE” MCHJ 2023-yil ma’lumotlari asosida moliyaviy ko‘rsatkichlar orqali aniqlangan 23 928 723,36 

ming so‘m kredit hajmini nomoliyaviy ko‘rsatkichlarini tahlil qilish orqali tasdiqlaymiz.

3-jadval: “FAZO-LUXE” MCHJda aniqlangan kredit hajmini nomoliyaviy ko‘rsatkichlar orqali tasdiqlash3

№ Ko‘rsatkichlar Korxonaning holati Tasdiqlash 
holati

1 Kredit tarixi Oxirgi uch yillik ma’lumotlar asosida o‘rganilganda olingan kreditlar o‘z 
vaqtida va to‘liq to‘lagan Ijobiy

2 Biznes obro‘si
Korxona uzoq muddatdan beri faoliyat yuritayotganligi uchun soha va 
tarmoqdagi o‘rni yuqori, bozordagi obro‘si mavjud, xaridorlarga brendi 
taniqli

Ijobiy

3 Kredit ta’minotining 
mavjudligi Korxona joylashgan manzildagi ko‘chmas mulk garov sifatida qo‘yilgan O‘rta

4
Korxona faoliyat 
ko‘rsatayotgan sohaning 
umumiy holati

Korxona faoliyat yuritayotgan sohada barqaror o‘sish tendensiyasi 
mavjud Ijobiy

5 Mahsulot raqobatbardoshlik 
darajasi

Korxona 50 dan ortiq turda mahsulot ishlab chiqaradi, sifati o‘rta va 
yuqori, yuqori qo‘shimcha qiymat va optimal bahoga ega, optimal 
xarajat, sotish servisi yaxshi yo‘lga qo‘yilgan,talab mavjud.

Ijobiy

Jadval ma’lumotlari asosida tahlil qilganimizda, “FAZO-LUXE” MCHJ 2023-yil ma’lumotlari asosida nomo-
liyaviy ko‘rsatkichlar orqali o‘rganganimizda tasdiqlash holati ijobiy holatda ekanligi aniqlandi. Moliyaviy ko‘rsat-

2 Tadqiqotlar asosida muallif tomonidan tayyorlangan.
3 “FAZO-LUXE” MCHJ 2023-yil ma’lumotlari asosida muallif tomonidan tayyorlandi.



501https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T2024-yil, yanvar.  № 1-son.

T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
Skichlar orqali aniqlangan 23 928 723,36 ming so‘m kredit hajmi 1-jadval ma’lumotlari asosida 100% tasdiqla-

nadi. Bundan ko‘rinadiki, “FAZO-LUXE” MCHJ ning kredit miqdorining maksimal hajmi 23 928 723,36 ming 
so‘mni tashkil etmoqda.

X U L O S A  V A  T A K L I F L A R
Xo‘jalik yurituvchi subyektlarda moliyaviy resurslarga bo‘lgan ehtiyoj asosan bank kreditlari hisobiga qondi-

rilib kelinmoqda. Bunda bank kreditlaridan foydalanishda o‘z ehtiyojidan kelib chiqib kredit miqdorining mak-
simal hajmini aniqlash orqali kreditdan foydalanish samaradorligi baholashimiz mumkin, natijada esa olingan 
kreditni o‘z vaqtida va to‘liq qaytarilishi ta’minlanadi. O‘z iste’molidan ko‘proq kredit jalb qilish korxonaning 
moliyaviy ahvoli nobarqarorlashishiga olib keladi.

Xulosa qilib aytganda, xo‘jalik yurituvchi subyektlarda kredit jalb qilishdan oldin moliyaviy imkoniyatidan 
kelib chiqib kredit miqdorini maksimal hajmini aniqlash va shu asosida kredit jalb qilish olingan kreditni o‘z 
vaqtida va to‘liq qaytarishga hamda natijada moliyaviy barqaror holatga erishishga olib keladi.

Foydalanilgan adabiyotlar ro‘yxati:
1. Кoлecникoвa В.И. Бaнкoвcкoe дeлo. – М.: Финaнcы и cтaтиcтикa, 2010. 428 c.
2. Лaврушин O.И. Бaнкoвcкoe дeлo. – М.: Кнoруc, 2012. 338 c.
3. Лаврушин О.И. Банковское дело: современная система кредитования: Финансовая академия при правительстве 

РФ. -4-е изд., стереотип. –М.: КНОРУС, 2008. – С. 36-37.
4. Вайн С. Оптимизация ресурсов современного банка. – М.: Альпина Паблишер, 2013. – С. 150-151.
5. Pardaev M.Q., Isroilov B.I. Moliyaviy tahlil T.: Iqtisodiyot va huquq dunyoci. 1999. 219 bet.
6. Mavlonov N.N. “Xo‘jalik yurituvchi subyektlarning kreditga layoqatliligi tahlili metodologiyasini takomillashtirish” I.f.d 

(DSc) diss. Avtoref. – Toshkent. –2022. –12-bet.
7. Mavlonov N.N. Xo‘jalik yurituvchi subyektlarda kredit miqdorini maksimal hajmini aniqlash metodikasini takomillashti-

rish. “Logistika va iqtisodiyot” ilmiy elektron jurnali. –2022, –№3. –326 b.
8. (Footnotes).
9. Kredit AQSH dollarida jalb qilingani uchun krediti foizi 5%, deb olingan.

